
Annotatsiya.  Iqtisodiyotni modernizatsiyalash sharoitida investitsiyalarni jalb qilish, 

qolaversa turli davlat investorlarining diqqat-e’tiborini qozonish uchun muayyan sharoit 

yaratish, jumladan,  xo’jalik yurituvchi sub'ektlar faoliyatining shaffofligi va aniqligiga 

erishish zarur. Bu masalani amalga oshirish moliyaviy hisobotlarning umumqabul 

qilingan jahon standartlarini - moliyaviy hisobotning xalqaro standartlarini qo'llash 

bilan bog'liq.  

Kalit so’zlar: moliyaviy hisobot, MHXS, buxgalteriya balansi, moliyaviy natijalar 

to’g’risidagi hisobot, pul oqimlari to’g’risidagi hisobot, xususiy kapital to’g’risidagi 

hisobot 

 

O'zbekiston mustaqillikka erishgach, bozor iqtisodiyoti tomon harakatiga tushdi. Bu 

jarayonda sovetlarning buxgalteriya uslublaridan voz kechildi va moliyaviy hisobotlar 

jahonda qabul qilingan tamoyillarga o'ta boshladi. Jumladan, qonun bilan quvvatlangan 

turli milliy buxgalteriya standartlari ishlab chiqildi, buxgalterlar uyushmalari qoshida 

xalqaro buxgalteriya amaliyotlarini o'rgatish va buxgalterlarni sertifikatlash tizimlari 

shakllandi. O'zbekistonda yuritilgan qonunchilik, ta'lim va malaka oshirish 

amaliyotlarining yakuni Moliyaviy hisobotning xalqaro standartlari (MHXS) bilan to'la 

uyg'unlashuvga olib kelishi kutilgan edi. So'nggi yillarda respublikamizda faoliyat 

yuritayotgan iqtisodiy subyektlarning xorijlik hamkorlar bilan xalqaro aloqalar doirasi 

sezilarli darajada kengaymoqda, va o'z o'zidan buxgalteriya hisobotlaridan xorijiy 

foydalanuvchilar hajmi ham ortmoqda. Shu munosabat bilan Buxgalteriya hisobi milliy 

standartlari (BHMS) bo'yicha tuzilgan moliyaviy hisobotlarni kompaniyalarning 

aksiyalari xalqaro fond bozorlarida kotirovka qilinadigan aksiyadorlik jamiyatlariga 

aylanishi uchun MHXSga muvofiq o'zgartirish masalasi dolzarb ahamiyat kasb etadi. 

Moliyaviy hisobotning xalqaro standartlariga o'tish uchun mamlakatda ma’lum bir 

shart-sharoitlar vujudga kelishi lozim. Ushbu shart-sharoitlarga quyidagilarni kiritish 

maqsadga muvofiq. 

Birinchidan, mamlakatda bozor iqtisodiyoti elementlarining to'liq mavjudligi va 

biznes birliklarida dunyo standartlariga uyg'un menejment tizimining shakllangan bo'lishi 

lozim. Yuqorida ta’kidlaganimizdek, buxgalteriya hisobi menejerlarga qarorlar qabul 

qilish uchun axborot etkazadi, menejmentda ishtirok etadi va menejment tizimining 

tarkibiy qismi hisoblanadi. Shu bois, buxgalteriya hisobi tizimida olib borilayotgan 

islohatlar menejment tizimi va fanidagi olib borilayotgan islohatlarga monand va uning 

tarkibiy qismi bo'lishi kerak. 

Ikkinchidan, mamlakatda jahon talablari va bozor infrastrukturasiga mos moliya va 

bank tizimi shakllangan bo'lishi lozim. Moliya va bank institutlari, qimmatbaho qog'ozlar 

birjalari   buxgalteriya hisobi tizimi shakllani-shiga muhim darajada ta’sir ko'rsatib 

turadi. Jahon hamjamiyati tomonidan milliy buxgalteriya hisobi tizimini e’tirof etishi ko'p 

jihatdan mamlakatda shakllangan moliyaviy tuzulmalarning barqarorligi va 

mustahkamligiga  bog'liq.  

Uchinchidan, mamlakatda mustaqil, nodavlat jamoat buxgalteriya hisobi professional 

tashkilotlarining mavjudligi.  Fikrlarimizga tayangan holda buxgalteriya hisobi 

masalalarini standartlashtirishda mustaqil professional institutlar faoliyatini tashkil etish 

va rivojlantirish zarur. 

To'rtinchidan, tadbirkorlik faoliyatini tartibga soladigan, jumladan chet el 

investitsiyalarini jalb qilishni rag'barlantiradigan va sarmoyadorlar-ning huquqlarini 

himoya qiladigan demokratik qonunlar tizimining mavjudligi..  

Beshinchidan, sertifikatli, professional amaliyotchi buxgalterlar ar-miyasining 

mavjudligi. O'qitish,  imtihonlarni topshirish tizimini va tarti-bini ishlab chiqish va 

tashkil qilish ishlarini Professional Buxgalterlar Institutiga yuklash maqsadga muvofiq. 

Oltinchidan, buxgalteriya hisobi atamalarini xalqaro atamalarga yaqinlashtirish. Bu 

borada, dunyodagi nufuzli darsliklarni o'zbek tiliga tarjima qilish, qolaversa atamalar 

lug'atini ishlab chiqish  muhim ahamiyat kasb etadi. 

Moliyaviy hisobotlarni tayyorlash paytida, rahbariyat xo'jalik sub’ekti faoliyatini 

uzluksiz davom etishi qobiliyatini baholashi lozim. Qachonki rahbariyat xo'jalik 

sub’ektining faoliyatini tugatishni yoki savdoni to'xtatishni mo'ljallayotgan bo'lmasa yoki 

bunday choralarni amalga oshirishdan boshqa amaliy muqobil choralar mavjud 

bo'lmagan holat yuzaga kelmasa, xo'jalik sub’ekti moliyaviy hisobotlarni faoliyatning 

uzluksizligi asosida tayyorlashi lozim. Agar rahbariyat, baholashni amalga 

oshirayotganda, xo'jalik sub’ekti faoliyatini uzluksiz davom etishi qobiliyati to'g'risida  

ahamiyatli shubha to'g'dirishi mumkin bo'lgan hodisalar yoki sharoitlarga tegishli 

ahamiyatli noaniqliklardan xabardor bo'lsa, xo'jalik sub’ekti ushbu noaniqliklarni oshkor 

etishi lozim. Agar xo'jalik sub’ekti moliyaviy hisobotlarni faoliyatning uzluksizligi 

asosida tayyorlamasa, u ushbu faktni, moliyaviy hisobotlar qaysi asosda 

tayyorlanganligini hamda xo'jalik sub’ekti faoliyatning uzluksizligini ta’minlay olmaydi 

deb hisoblanishining sababi bilan birga, oshkor etishi lozim.         

Xo'jalik sub’ekti o'zining, pul oqimlari to'g'risidagi ma’lumotlaridan tashqari, 

moliyaviy hisobotlarini buxgalteriya hisobining hisoblash usuli asosida tayyorlashi lozim.    

Buxgalteriya hisobining hisoblash usuli qo'llanilganda, xo'jalik sub’ekti moddalarni 

aktivlar, majburiyatlar, kapital, daromadlar va xarajatlar (moliyaviy hisobotlar 

elementlarini) sifatida tan oladi, qachonki ular Kontseptual asosda keltirilgan ushbu 

elementlarning ta’riflariga va tan olish mezonlariga to'g'ri kelsa.     

Xo'jalik sub’ekti o'xshash moddalarning har bir ahamiyatli turkumini alohida taqdim 

etishi lozim. Bir biridan farq qiladiganli xususiyatga yoki vazifaga ega bo'lgan 

moddalarni, ular ahamiyatsiz bo'lmasa, xo'jalik sub’ekti alohida taqdim etishi lozim.   

Bizning mamlakatimizda qoʼllanilayotgan buxgalteriya balansida aktivlar ularning 

ishlab chiqarish jarayonida ishtirokidan kelib chiqqan holda, eng avvalo, uzoq muddatli 

aktivlar va keyin joriy aktivlar joylashtirilgan boʼlsa, rivojlangan xorijiy mamlakatlarda 

qoʼllanilayotgan buxgalteriya balansida aktivlar likvidlilik darajasiga qarab 

joylashtirilgan. Shuningdek, balansning passiv qismida majburiyatlar muddatlarini 

hisobga olgan holda joylashtirilgan.  

Moliyaviy natijalar toʼgʼrisidagi hisobotning xorijiy mamlakatlar amaliyotida 

qoʼllanilayotgan shakli koʼrsatkichlari bizning mamlakatimizdagidan farq qiladi. Ushbu 

hisobot shaklida moliyaviy natijalar faoliyat turlari asosiy, moliyaviy va investitsion 

faoliyat boʼyicha aniqlanadi. Mamlakatimizda esa moliyaviy natija asosiy va moliyaviy 

faoliyat boʼyicha aniqlanadi. Shuningdek, rivojlangan xorijiy mamlakatlarda ushbu 

hisobot shakli turli nomlar bilan ataladi. Jumladan, «Foyda va zararlar toʼgʼrisida»gi 

hisobot deb ham nomlanadi. Аmmo ular mazmun jihatdan bir-biriga juda ham yaqin.  

Taqsimlanmagan foyda toʼgʼrisidagi hisobot mamlakatimida qoʼllanilmaydi. Ushbu 

hisobot shaklini tuzish juda oddiy, shu bilan birgalikda uning koʼrsatkichlari xoʼjalik 

yurituvchi subʼektning moliyaviy mustahkamligini belgilab beradi. Chunki, bozor 

iqtisodiyoti sharoitida qaysi xoʼjalik yurituvchi subʼektda taqsimlanmagan foyda mavjud 

boʼlsa va uning summasi uzluksiz ravishda oʼsib borsa, bu har xil moliyaviy xarakterdagi 

risklar uchun mustahkam zaxira jamgʼarmasining mavjudligini koʼrsatadi.  

Xususiy kapital toʼgʼrisidagi hisobot shaklida mamlakatimizdan farqli oʼlaroq uzoq 

muddatli moddiy aktivlar toʼgʼrisida ham maʼlumotlar mavjud boʼladi.  

Pul oqimlari toʼgʼrisidagi hisobot shakli bizning mamlakatimizdagidan unchalik katta 

farq qilmaydi. Аmmo xoʼjalik yurituvchi subʼekt faoliyati uchun oʼta muhim hisoblanadi. 

Uni tuzishda bevosita va bilvosita usullar qoʼllaniladi.  

Pul harakati toʼgʼrisidagi hisobot subʼektining operatsion, investitsiya va moliyaviy 

faoliyatning oʼz pul mablagʼlariga maʼlum hisobot davri ichida taʼsirini aks ettiradi, shu 

davr ichida pul mablagʼlarining oʼzgarishini tushuntiradi. Pul oqimlari toʼgʼrisidagi 

qoʼllash quyidagilarni aniqlashga yordam beradi:  

•Korxonaning pul mablagʼlarini va ularning ekvivalentlarini ishlab topish qobiliyatini 

va tashkilotning shu kabi pul oqimlarini ishlatishga extiyojini aniqlash;  

•Tashkilotning sof aktivlaridagi oʼzgarishlar, uning moliyaviy tuzilishini (uning 

likvidligini va toʼlov qobiliyati bilan birga) va uning oʼzgarib turgan sharoit va 

imkoniyatlarga moslashish uchun oʼz vaqtida pul miqdoriga va pul oqimlariga taʼsir etish 

qobiliyatini aniqlash; 

•Har xil tashkilotlarning operatsion faoliyatlarini taqqoslash, chunki bu ayni operatsion 

va xoʼjalik faoliyatining hodisalari uchun har xil hisoblash usullarini qoʼllanishni ikor 

etadi.  

